
Для чаго краязнаўства?

Галоўнаю мэтаю сістэмы адукацыі любой краіны ёсць фармаванне грамадзяніна - патрыёта. Без гэтага немагчыма існаванне самой дзяржавы. 
Асаблівае значэнне ў справе выхавання грамадзянскіх якасцяў вучняў належыць краязнаўству. Чаму?

 Звесткі пра родны край блізкія і зразумелыя дзецям, таму працэс засваення гісторыі Айчыны становіцца больш лёгкім і зразумелым. 

Краязнаўчы падыход дазваляе накіраваць вучняў ад блізкіх, даступных непасрэднаму назіранню фактаў і з’яў да глыбокіх высноваў і абагульненняў гістарычнай навукі, гэта значыць, арганізаваць працэс спазнання найбольш натуральным і даступным шляхам.  
Вывучэнне роднага краю адкрывае шырокія магчымасці для самастойнай дзейнасці вучняў, для пошуку, даследавання, нават адкрыццяў. Актыўны творчы пошук, што адбываецца пры правядзенні самастойнай работы, дазваляе перажыць радасць поспеху, паверыць у свае сілы, навучае пераадольваць цяжкасці, развівае навыкі самаадукацыі.

Даследчыя краязнаўчыя працы  часцей за ўсё выконваюцца ў калектыве, неабходна браць інтэрв’ю, запісваць успаміны аднавяскоўцаў, - гэта спрыяе фармаванню ўменняў кантактаваць з людзьмі, вучыцца чалавечым зносінам, тактоўнасці, павазе да чужых меркаванняў.
 Адзін з напрамкаў краязнаўства – вывучэнне канкрэтных чалавечых лёсаў, у першую чаргу “блізкіх” людзей – сваякоў, землякоў, вывучэнне паўсядзённасці, жывога жыцця з яго кранальнымі падрабязнасцямі. Знаёмячыся з жыццём землякоў, дзеці знаходзяць у іх падставы для гонару за сваю зямлю і яе людзей, на чым і грунтуецца любоў да Айчыны, жаданне служыць ёй, працаваць на карысць гэтых людзей.

У гэтым артыкуле аўтар спрабуе выкласці ўласную сістэму краязнаўчых спраў, якая склалася за час шматгадовай працы ў Талькаўскай школе. Магчыма, выкладзеная інфармацыя будзе цікавая для калегаў, якія займаюцца краязнаўствам ці толькі збіраюцца гэта пачаць.
Сістэма краязнаўчых спраў у Талькаўскай школе.

1. Школьны музей – цэнтр краязнаўчай работы.

1. Гісторыя і час стварэння музея.

Краязнаўчы музей Талькаўскай школы быў адчынены ў 1982 годзе намаганнямі вучняў і настаўнікаў. Кіраўніком музея тады была настаўніца гісторыі Сідаровіч Валянціна Маісееўна, дырэктарам школы Аляшкевіч Флор Віктаравіч.

2. Мэты і асноўныя напрамкі работы.

Мэта музея – выхаванне будучых грамадзян Беларусі сродкамі краязнаўства.

Напрамкі працы:

1) Папаўненне фондаў музея новымі экспанатамі. Для гэтага на штогадовым свяце “Наш край” праводзім выставу-конкурс новапрынесеных рэчаў, узнагароджваем усіх вучняў, якія прынеслі новыя экспанаты.

2) Падрыхтавана і працуе група вучняў-экскурсаводаў па кожнаму з раздзелаў.

3) Штогод праводзім турыстычныя паходы з мэтаю вывучэння роднага краю: “Па Коласавых мясцінах Пухавіччыны”, “Па старых сядзібах і храмах Пухавіччыны”, “Па археалагічных помніках Талі і Свіслачы”, “Дарогамі паўстанцаў 1863 года” і інш. Вынікі даследаванняў афармляюцца ў выглядзе альбомаў, цяпер яшчэ справаздачы размяшчаюцца на школьным краязнаўчым сайце talka.info 
4) Вучні-краязнаўцы ўдзельнічаюць у агульнабеларускіх конкурсах: “Лепшы турыстычны маршрут”, “Дзень Зямлі”, “Мой радавод”, “Чарнобыль – мой боль”, “Блізкая гісторыя”, “Халакост” і інш.. Амаль усе працы узнагароджаны дыпломамі.

5) Збіраем і запісваем легенды нашага краю аб паходжанні назваў вёсак, урочышчаў, а таксама песні, абрады, складаем тапанімічныя карты нашых урочышчаў.

6) Рыхтуем і ладзім каляндарныя абрадавыя святы: Каляды, Гуканне вясны, Юр’я ў Тальцы, Суціне.

7) Складзены гісторыі разбураных святынь нашага краю: Блужскай Успенскай царквы, касцёла св. Антонія на Сарафінавай гары, Мацеевіцкай царквы Іллі-Прарока.

8) Удзельнічалі ў археалагічных раскопках, што праводзіла НАН Беларусі ў 2002 г. ў Арэшкавічах. Знойдзеныя экспанаты НАН перадала ў школьны музей, на яе аснове быў створаны археалагічны раздзел.

9) З 2001 года праводзім у ДК і на беразе Талі ў першую нядзелю кастрычніка Талькаўскі фестываль, на які запрашаем дзіцячыя фальклорныя калектывы, паэтаў, бардаў.

10) Штогод праводзім свята ”Наш край”, на якім падводзім вынікі   краязнаўчых даследаванняў за год у розных формах і па розных тэмах: “Славутыя людзі нашага краю”, “Паўстанне 1863 года ў Ігуменскім павеце”, “Легенды нашага краю”, “Гісторыя нашых вёсак”, “Гісторыя школьніцтва”, канферэнцыя “Вайна вачыма маіх аднавяскоўцаў” і інш..

11) Працягваю працаваць у НГАБ над пошукам і апрацоўкай дакументаў па тэмах “Талька і наваколлі”, “Паўстанне 1863 г. у Ігуменскім павеце”.

12) Як вынікі краязнаўчых даследаванняў выдалі ў 2004 годзе краязнаўчы нарыс “Талька і наваколлі”, а ў 2006 – буклет “Талька”.

13) У музеі праводзяцца ўрокі па гісторыі (напрыклад, “Прылады працы старажытных людзей”,”Вялікая Айчынная вайна”), прадмету “Мая Радзіма Беларусь”, класныя гадзіны.

3. Раздзелы экспазіцыі: кароткая характарыстыка.

1-ы раздзел: “Этнаграфічны”. Тут сабраныя прылады працы, адзенне, посуд, хатняе начынне нашых продкаў у ХІХ-ХХ ст..

2-гі раздзел: “Археалагічны”: карта краю з нанесенымі на ёй археалагічнымі помнікамі, крэмневыя прылады працы, кераміка, кафля і іншыя рэчы, знойдзеныя вучнямі ў час археалагічных раскопак у Арэшкавічах, экспедыцый па археалагічных помніках, а таксама адзіночныя знаходкі з Мацеевічаў, Талькі, Арэшкавічаў, Блужы.

3-ці раздзел: “Святло далёкага мінулага” уключае стэнды з інфармацыяй пра прыроду, легенды, гісторыю мястэчка Талька, храмы нашай мясцовасці, славутых людзей, кнігі, падораныя нашаму музею пісьменнікамі, якія нарадзіліся, жылі ці прыязджалі ў Тальку: Пятром Рунцом, Алесем Бачылам, Алесем Карлюкевічам, Аляксандрам Капусціным, Уладзімірам Арловым і інш..

4-ты раздзел: “У гады ліхалецця” змяшчае матэрыялы пра падзеі Вялікай Айчыннай вайны ў нашым краі: падпольны антыфашысцкі рух у Тальцы, трагедыю талькаўскіх яўрэяў, партызанскія атрады ў нашай мясцовасці, вайсковы рыштунак і зброю, асабістыя рэчы, успаміны і фота удзельнікаў вайны, спіс загінуўшых з Талькаўскага сельсавета.

4. Найбольш цікавыя экспанаты і матэрыялы.

1) Крэмневы нож бронзавага веку (ІІ тыс . да н. э.), знойдзены ў торфе на балоце Ваяціна.

2) Каменная сякера  бронзавага веку, знойдзена ля вёскі Мацеевічы.

3) Штрыхаваная кераміка, крыца ранняга жалезнага веку з гарадзішча Замачак на Талі. Гэтыя рэчы сведчаць пра тое, што наша мясцовасць засялялася ўжо з часоў бронзавага і ранняга жалезнага веку.

4) Пісьмо Віктара Куца, лейтэнанта, танкіста, што загінуў пры вызваленні Талькі 2 ліпеня 1944 г.. Гэта пісьмо даслала нам яго сястра з Украіны.

5) Ручнік ільняны, саматканы, з тканым узорам, перададзены Пілюцінымі. Тканы ў Аршанскім раёне ў традыцыях Падняпроўя.

5. Якія экскурсіі можа прапанаваць музей для вучняў школ раёна.

1) Этнаграфія нашага краю.

2) Археалогія нашага краю.

3) Гісторыя Талькі.
4) Гісторыя Талькаўскай школы.
5) Наш край у гады Вялікай Айчыннай вайны.

2. Экспедыцыя “Наш край”
Можна сказаць, што Палажэнне пра Усебеларускую турыстычеа-краязнаўчую экспедыцыю “Наш край”, прынятае ў 1992 г., стала асновай для краязнаўчай працы ў нашай школе. Яе галоўная задача – “сродкамі турызму і краязнаўства фармаваць у моладзі пачуцці патрыятызму, дбайнага працаўніка і клапатлівага сем’яніна” – супадала з нашым разуменнем выхаваўчых задач. Таму ў нашай школе амаль штогод на аснове асноўных напрамкаў Экспедыцыі распрацоўваюцца краязнаўчыя  заданні для кожнага класа. Вынікі пошукаў падводзяцца ў снежні на агульнашкольным свяце “Наш край”.

У 1998 годзе на абласным конкурсе “Гісторыя маёй вёскі”, што праходзіў у межах Экспедыцыі, наша праца “Талькаўская хроніка” заняла прызавое месца і РЦДзЮТЭ запрасіў нас на агульнабеларускі краязнаўчы летнік, што праходзіў у вёсцы Дзмітровічы ля Белавежскай пушчы. 10 вучняў і 2 настаўнікі Талькаўскай школы прадстаўлялі Мінскую вобласць. Сёння я разумею, што гэта быў падарунак лёсу. Там мы сустрэліся з цікавымі людзьмі, якія моцна паўплывалі на наша жыццё і працу. У наступныя гады мы з дзецьмі былі запрошаныя на гэткія ж летнікі ў Начу (Крупскі раён) ўжо як памочнікі. Метадыст РЦДзЮТЭ Уладзімір Васільевіч Сергіеня (светлая яму памяць і Царства Нябеснае, яго, на жаль, ужо няма на гэтым свеце сярод нас) быў добрым арганізатарам, здолеў сабраць добры калектыў спецыялістаў, захопленых беларушчынай, стварыць творчую атмасферу, у якой мы вучыліся, як рабіць археалагічную ці геалагічную разведку, ажыццявіць этнаграфічную экспедыцыю, падрыхтаваць і правесці Купалле. Метадыст Аляксей Эдуардавіч Галіч навучыў нас  народным песням, танцам, абрадам, гульням. Гэта быў штуршок. Мы ўбачылі прыгожую сучасную беларушчыну і сталі беларусамі па душы.

3. Фальклорна-краязнаўчы гурток.

 З гэтага часу наш гурток стаў фальклорна-краязнаўчым, мы сталі не толькі збіраць, даследаваць, хадзіць, а яшчэ рыхтаваць і праводзіць народныя абрадавыя святы, што зрабіла нашу справу больш прывабнай і вясёлай.

 У гурток ходзяць дзеці розных узростаў, усе жадаючыя. Малыя вучацца ў старэйшых, тыя гурткоўцы, хто ўжо закончыў школу, прыходзяць на святы, на Талькаўскі фэст.  

4. Асноўныя краязнаўчыя справы.

Паходы па краю.
Штогод летам робім тэматычныя двухдзённыя паходы: “Па старых сядзібах і храмах Пухавіччыны”, “Дарогамі паўстанцаў  1863 г.”, “Па Коласавых мясцінах Пухавіччыны”, “Па археалагічных помніках Талі і Свіслачы”і інш. . Каб вандроўка атрымалася цікавай і змястоўнай, трэба яе рыхтаваць: вывучыць матэрыялы пра наведваемыя аб’екты, якія ёсць у музеі, бібліятэцы, размеркаваць абавязкі, навучыць дзяцей ставіць палаткі, праводзіць апытанні людзей, фіксаваць інфармацыю. Пасля пахода абавязкова трэба абмеркаваць яго, падвесці вынікі, што было цікава, што не ўдалося, чаму. Вынікі афармляем у альбоме, нехта піша артыкул у газету, а цяпер на наш школьны краязнаўчы сайт.

 Бывала, што у такіх вандроўках мы з дзецьмі рабілі сапраўдныя адкрыцці.

Складаем радаводы сем’яў.

Апошні з конкурсаў пачаўся з абвесткі:

Конкурс радаводаў

Абвяшчаецца конкурс “Летапіс маёй сям’і”

для вучняў 5 – 11класаў.

Вы можаце скласці яго ў розных формах:

1. Радаводнае дрэва з фатаграфіямі і каментарыямі пра сваіх продкаў.

2. Фотаальбом з каментарыямі і запісанымі вамі успамінамі каго-небудзь з вашых сваякоў.

3. Эсэ “Гісторыя кахання”: раскажыце пра самую прыгожую гісторыю кахання ў вашай сям’і.

4. Эсэ “Лёсавызначальная падзея”: пра падзею, што змяніла лёс вашага роду.                       Тэрмін – да 16 снежня.

Прыз –экскурсія ў Брэст.                         Краязнаўчы музей.
Пасля гэтага настаўнік навучае жадаючых скласці радавод прасцейшым прыёмам збору інфармацыі і складання радаводаў.

 Журы ацэньвае выкананыя працы па наступных крытэрыях: колькасць вывучаных жыццёвых гісторый продкаў, наколькі цікавая і арыгінальная гэта інфармацыя, крыніцы, наяўнасць дакументаў, фатаграфій, афармленне.
Вось што сказалі удзельнікі конкурса пасля падвядзення вынікаў.
    Якія адкрыцці вы зрабілі, складаючы свой радавод?

 Вернікоўская Аня, 5 клас: “Я даведалася, што ў маёй бабулі Ганны было так шмат прафесій, яна так шмат чаго ўмее: пекар, рабочая на торфапрадпрыемстве, прэсаўшчыца, вазіла хлеб, повар.

 Аказваецца, мой тата служыў у марскім флоце.

 Нечаканасцю для мяне стала тое, што сярод маіх продкаў былі такія прозвішчы: Дашкевічы, Кірыновічы,  Гіліцкія, Шамко; прыгожыя, незвычайныя імёны былі ў маіх прашчураў: Сідар, Соф’я, Ігнаці, Гаўрыла.

 Сярод паўстанцаў 1863 года  ў Суціне ёсць Вернікоўскія, а мой дзед Ігнат з Суціна. Можа і мае продкі ўдзельнічалі ў паўстанні? Цікава было б даследаваць гэта…” 

 Каўрыга Раман, 5 клас: “Я даведаўся, што мае прадзеды Верашчака Кузьма з Сінчы і Трапашка Аляксей з Арэшкавічаў былі арыштаваныя ў 1938 годзе і загінулі ў сталінскіх лагерах.”

 Радзюк Вольга, 5 клас: “Мяне здзівіла, што ў нашай сям’і так шмат маіх продкаў, сваякоў мелі і маюць прафесію зваршчыка – мой бацька Віктар, дзед Віктар Іванавіч, нават бабуля Тамара Аляксандраўна. А яшчэ я даведалася, што ў маёй бабулі Раісы было 8 братоў і сясцёр.” 
Ладзім абрадавыя святы
Каляды, Гуканне вясны, Юр’я, Купалле

Гэта самая прыгожая частка краязнаўчых спраў у нашай школе. Як рыхтаваць і праводзіць кожнае з гэтых святаў апісана ў сцэнарах, якія размешчаны на сайце. Сцэнары складзены на аснове этнаграфічных запісаў навукоўцаў Інстытута этнаграфіі і фальклору АН, дапоўненыя некаторымі звесткамі, якія захаваліся ў нашай мясцовасці. Абрадавым песням нас навучыў метадыст Нацыянальнага цэнтра творчасці дзяцей і моладзі Аляксей Эдуардавіч  Галіч. Некалькі песень мы запісалі ў нашай мясцовасці.

Вывучаем тапаніміку, легенды, песні, абрады.
 Кожная мясцінка на нашай зямлі мае сваё імя. Існуе навука пра назвы – анамастыка, а ў ёй вялікі раздзел пра паходжанне геаграфічных назваў – тапаніміка. Тапаніміку называюць мовай зямлі, бо геаграфічныя назвы апавядаюць нам пра гісторыю, характар народа, яго схільнасці і асаблівасці побыту. Толькі не ўсе чуюць гэты аповед. Каб пачуць і разгадаць яго, трэба старанная праца над картамі, кнігамі, дакументамі, уменне слухаць людзей, разважаць.

Мы з дзецьмі склалі падрабязныя карты ўрочышчаў нашага краю – каля Талькі, Суціна, Мацеевічаў, Арэшкавічаў, сістэматызавалі іх па групах. Гэтыя назвы расказалі нам пра прыроду і геаграфічныя асаблівасці краю: Таль, Рудня, Каменка, Арэшкавічы, Гаць, Каляюгі, Вялікае Поле, Малінавая града, Ласіныя ямы; пра гісторыю: Слабодка, Купала, Гарадзішча, Замачак, Лысая гара, Ваяціна, Турэцкія магілы; пра заняткі нашых продкаў: Паддзягцярня, Церабуты, Цагельня, Рудня, Дранінкі, Барок; маёмасную прыналежнасць земляў ці імёны першых пасяленцаў: Дзям’янаўка, Суцін, Мацеевічы, Крачкова грэбля, Папоўшчына, Маручкова імшарына, Люштыкаў сахран, Казённы лес. Засталіся і неразгаданыя загадкі – што маглі б значыць такія назвы Падкабэрда, Жадын калодзеж, Чайны дзед, Нусаў, Курлясы, Хімы, Блужа? Пошук адказаў на гэтае пытанне яшчэ наперадзе. Цікава, што гэтыя назвы сустракаюцца ў архіўных дакументах 16-19 стст., значыць яны нясуць інфармацыю  пра нашых продкаў, што жылі на гэтай зямлі 500 год назад, а можа і раней. 
Падчас спецыяльных этнаграфічных экспедыцый, паходаў запісалі легенды пра возера Грымячае, крыніцу Кіпячка, якія тлумачаць паходжанне гэтых назваў. У аснове абедзвюх легенд аповед пра замак і царкву, якія з-за чалавечых заган быццам бы праваліліся пад зямлю. А ўночы каля гэтых месцаў знаходзіцца небяспечна, бо там “ходзіць жанчына ў белым.” Археолагі, этнографы, пачуўшы такія легенды, ведаюць, што гэта значыць: некалі каля гэтых месцаў жылі людзі, трэба шукаць археалагічны помнік. Сапраўды, каля Кіпячкі ёсць курган, Гарадзішча. А што ля Грымячага? Трэба шукаць. Гэтыя таямнічыя прыродныя аб’екты , бывае, становяцца аб’ектам натхнення вучняў нашай школы. Так, Корзюк Віталь напісаў па матывах легенды пра Грымячае баладу, якую потым паставілі ў школе як п’есу.

Запісаныя ў нашай мясцовасці песні – у Суціне ў Яніны Варажбіт цікавы варыянт даволі вядомай народнай песні “Зялёная вішня”( іншых варыянтах яна больш вядома, як “Чырвоная вішня”), у Дзям’янаўцы ў Шпак Ганны “Быў у мяне мужычок “ і “Прала-прала кудзелечку” абсалютна арыгінальныя, ніколі нячутыя з іншых крыніцаў. Гэтыя песні апавядаюць пра жаночую долю, маюць нечаканыя сюжэтныя павароты, нясуць арыгінальную мараль.

У Арэшкавічах у Панкратовіч Марыі Аляксандраўны мы запісалі расказ пра тое, як моладзь у Блужы на вячорках “гуляла ў ката”. Гэта такі рэдкі старажытны варыянт святкавання Калядаў, які мала дзе захаваўся на Беларусі.

Вывучаючы фальклор, прылады працы, хатняе начынне, вырабы рамёстваў дзеці бачаць сапраўдную душу народа. Можна сто разоў гаварыць пра талент, працавітасць, дасціпнасць і мудрасць беларусаў, але лепш, калі дзіця само пачуе песні бабы Ганны, паглядзіць, як пляце кашы дзед Мікола і павучыцца ў яго. Тады гэта дзіця пераканаецца, што гэтыя прыгожыя словы пра яго народ не абстракцыя, што яму ёсць чым ганарыцца.

Вывучаем гісторыю разбураных святыняў
У нашай мясцовасці няма ніводнага цэлага храма. У гады савецкага атэізму былі разбураны Успенская царква, касцёл св. Антонія, Талькаўская сінагога, стаіць паўразбураная на могілках у Мацеевічах капліца Ілі Прарока. Карацей, тыповая постсавецкая  прастора.

Мы з дзецьмі напісалі гісторыю і праекты аднаўлення ўсіх храмаў. Гэта была захапляючая справа. Спачатку мы прачыталі тыя пісьмовыя звесткі, што былі ў нашым музеі, потым рушылі распытваць людзей, шукаць фатаграфіі, самім фатаграфаваць і вывучаць, тое, што засталося. 

Мы зразумелі, што жывем у духоўнай пустыні. Ці трэба ж здзіўляцца п’янству нашых аднавяскоўцаў, таму, што маці кідаюць сваіх дзяцей і без вайны мы маем сёння больш сірат, чым пасля вайны?

 Дзеці прыдумалі, як можна інфармаваць аднавяскоўцаў пра велічныя храмы, створаныя іх продкамі, каб пераканаць іх у неабходнасці знайсці сродкі для іх аднаўлення, каб гэтым спрыяць паляпшэнню жыцця людзей у нашым краі.

Вывучаем археалагічныя помнікі
У нашым краі на берагах рэк Талі і Свіслачы ёсць некалькі гарадзішчаў, курганаў, селішчаў. Гэтыя аб’екты хвалююць уяўленні вучняў. Раз-пораз некаторыя з іх прыносяць у музей апрацаваныя камяні, кавалкі керамікі ці кафлі, знойдзеныя проста на ўласным агародзе. З цягам часу ў музеі склалася даволі грунтоўная археалагічная калекцыя, якую добра выкарыстоўваць на ўроках гісторыі пра прылады працы старажытных людзей.
Самай жа цікавай краязнаўчай падзеяй у нашай школе былі археалагічныя раскопкі, праведзеныя летам 2002 г. Інстытутам гісторыі Нацыянальнай акадэміі навук Беларусі. Кіравала раскопкамі навуковы супрацоўнік аддзела археалогіі жалезнага веку Інстытута гісторыі Ільюцік Ала Уладзіміраўна, а дапамагалі ёй вучні Талькаўскай школы, сябры краязнаўчага гуртка. 

Было вырашана правесці раскопкі ў Арэшкавічах.

Усяго было зроблена 2 раскопы. 1-шы раскоп быў закладзены на левым беразе Свіслачы насупраць будынка школы на задзярнованым полі памерам 40 м2 (10х4). Культурны слой тут быў таўшчынёй 40 см. Разбіралі яго рыдлёўкамі, а перабіралі рукамі па слаях таўшчынёй 20 см. Тут знайшлі 818 кавалкаў ганчарнай керамікі, 60 кавалкаў крэменю і некалькі індывідуальных знаходак. Коля Сацура, вучань 7 класа, знайшоў брусок для наточвання, а Прахарэнка Марына шкляную пацерку. Таксама тут быў знойдзены грузік гліняны для рыбнай лоўлі бачонкападобнай формы, трубка для курэння. Археолагі датуюць археалагічны помнік па кераміцы. Кераміка раскопа датуецца X—XV стст. 2 кавалкі керамікі археолаг Язэпенка аднёс да эпохі бронзавага веку — ІІ тысячагоддзе да н. э.

2-гі раскоп быў закладзены на агародзе дома № 70, на поўнач ад дома, памер яго 6х2 м (12 м2). Магутнасць культурнага слоя 30—40 см. У ім знойдзена 389 фрагментаў ганчарнай керамікі, 33 кавалкі кафлі, 1 кавалак крэмню. Такая вялікая колькасць кафлі сведчыць, што тут быў шляхецкі фальварак, бо печы кафляю абкладвалі толькі ў шляхецкіх маёнтках. Кафля ўпрыгожана раслінным арнаментам у выгля​дзе лісця, кветак і галінак. Знойдзеныя кавалкі керамікі прадстаўлены гаршкамі, накрыўкамі, талеркамі, 2 ручкі-пятлі. Кераміка ўпрыгожана лінейным арнаментам, хваляй. 3 індывідуальныя знаходкі: напарстак металічны, шкляныя бутэлечкі (для парфумы ці лекаў), абломкі старадаўняга аконнага шкла круглага, светла-зялёнага, таўшчынёй 1,5 мм.

Кераміка з 2-га раскопу датуецца наступным чынам: адзін венчык — канец Х — першая палова ХІ ст., адзінкі — XIII—XIV стст., шмат венчыкаў XVI—XVIII ст. Значыць, на гэтым месцы людзі жылі з Х ст., а найбольш інтэнсіўным жыццё тут было ў познім сярэднявеччы. Напэўна, у XVI—XVIII стст., непадалёку быў панскі маёнтак (кафля, шкло, бутэлечкі).

Наша кіраўніца Ала Уладзіміраўна для сваёй навуковай працы шукала археалагічны помнік ранняга жалезнага веку — V ст. да н. э. Раскапаныя ж намі селішчы больш познія, таму для яе навуковай працы гэта было ў нейкім сэнсе расчараваннем. Але не для нас. Усе знойдзеныя рэчы акадэмія перадала на захаванне ў школьны музей, у нас з’явіў​ся яшчэ адзін раздзел — археалагічны. А помнік ранняга жалезнага веку, а можа, і стаянку каменнага веку ў Арэшкавічах, мы яшчэ зной​дзем. 

Талькаўскі фэст
  З 2002 года ў нашай вёсцы ў першую нядзелю кастрычніка праходзіць Талькаўскі фестываль – свята беларускай музыкі і паэзіі. Арганізатары – краязнаўчы гурток Талькаўскай школы – ставяць мэтай мерапрыемства сустрэчу з цікавымі людзьмі, стварэнне магчымасцяў для самавыяўлення вясковай моладзі, распаўсюджванне беларускай культуры, ведаў пра наш  край. А звышзадача свята – спрыяць фармаванню нацыянальнай свядомасці ў жыхароў мястэчка. 

Ідэю фестывалю нам падкінуў наш сябар бард з Гомеля Андрэй Мельнікаў. Менавіта ён прапанаваў  выкарыстаць сугучнасць назвы нашай вёскі Талькі і прозвішча  расейскага барда Ігара Талькова ў культурна-асветніцкіх мэтах. Маўляў, у Расейскай імперыі, калі існавала  «мяжа яўрэйскай аседласці» многія беларускія яўрэі для таго, каб пераадолець гэтую мяжу, хрысціліся ў праваслаўе і мянялі прозвішча, беручы новае ад назвы свайго населенага пункта, напрыклад Слуцкі, Крычаўскі, Талькоў…А з-за таго што Талька была яўрэйскім мястэчкам, магло быць, што продкі Талькова жылі ў Тальцы і былі якія-небудзь Цукерманы ці Пейсаховічы, а пры пераездзе змянілі прозвішча. З гэтай легенды ўзнікла цудоўнае свята, на якое мы запрашаем усіх жадаючых – хто любіць спяваць, танцаваць, піша вершы. Даем абвесткі ў мясцовых газетах “Пухавіцкія навіны”, ”Регіон”, агульнабеларускай “Наша Ніва”, развешваем аб’явы ў Тальцы, Мар’інай Горцы, асабіста запрашаем фальклорныя дзіцячыя гурты (у нас былі “Калыханка з Міханавічаў, “Ветах” з Мінска), бардаў (Андрэй Мельнікаў з Гомелю, Аляксей Галіч, Зміцер Сідаровіч з Мінска), паэтаў (клуб “Мар’інка” з М.-Горкі, з Рудзенска, Таццяна Барысік з Магілёва). Краязнаўчы гурток нашай школы таксама рыхтуе выступленне найперш з народных песняў, краязнаўчую інфармацыю. Першая палова свята адбываецца ў Талькаўскім ДК, а працяг на беразе Талі, пад дубамі. Гэта тая мясціна, якую апеў Якуб Колас. Тут, ля вогнішча, працягваюцца песні пад гітару, танцы пад гармонік, моладзь гуляе ў “Яшчура”, “Баяроў”, “Цяцерку”. Разыходзяцца ўсе ўжо прыцемкамі, шкадуючы, што кастрычніцкі дзень такі кароткі і абяцаючы абавязкова прыехаць на наступны год.

Праца ў архівах
Так шмат  “белых плям” у гісторыі нашага краю, што і прывяло мяне працаваць ў архівы: Мінскі абласны і Нацыянальны гістарычны архіў Беларусі. Лічу гэту справу вельмі важнай і захапляючай. Шмат было знойдзена цікавых дакументаў, якія  пралілі святло на многія загадкі нашай талькаўскай гісторыі. 

Калі і чаму менавіта ў гэтых балотах і лясах узнікла яўрэйскае мястэчка Талька?

Адкуль у Суціне палякі? Чаму большая палова вёскі маюць шляхецкія прозвішчы і называюць сябе палякамі?

Чаму у лесе паміж Талькай і Суцінам быў пабудаваны касцёл? Хто заснаваў яго? Чаму менавіта тут? Калі гэта адбылося?

Чаму менавіта ў нашай мясцовасці падзеі паўстання 1863 былі такімі актыўнымі? За што 22 сям’і з Суціна былі сасланыя ў Сібір у 1864 г.? Так хацелася знайсці спіс гэтых сасланых! Ці вярнуўся хто з іх дадому, у Суцін?

Каму належалі землі, дзе мы цяпер жывем? Якімі былі гэтыя эксплуататары- крывасмокі?

Калі ўпершыню ў пісьмовых крыніцах згадваюцца вёскі нашай мясцовасці?

Чаму ў гэтай мясцовасці падзеі 2-ой сусветнай вайны былі такія жорсткія, фактычна насілі характар грамадзянскай вайны – у Суціне немцы і паліцаі спалілі паўночны край вёскі, 8 двароў, калі заспелі там партызан, а партызаны на працягу 1942-44гг.  спалілі ў Суціне 22 хаты?

 Як магло так здарыцца, што ў лесе за Таллю гітлераўцы і паліцаі забілі 280 талькаўскіх яўрэяў – уцёк з гета толькі адзін чалавек, каб быць злоўленым праз некаторы час – чаму яны зусім не супраціўляліся, не ўцякалі, не ратаваліся?
Калі ў нашай мясцовасці ўзніклі школы?

Знайсці адказы на гэтыя пытанні дапамаглі архівы. Супастаўляючы інфармацыю, якую мы запісвалі ад мясцовых жыхароў, знойдзеныя дакументы, свае веды з гісторыі Беларусі, мы паспрабавалі скласці гісторыю нашага краю. Выкладзены гэтыя знаходкі ў кніжачцы “Талька і наваколлі”, што выйшла ў 2004 г. у выдавецтве “Беларускі кнігазбор”. Пакуль што талькаўская гісторыя  выглядае мазаічна, але галоўнае ўжо відаць. Гэта гісторыя шматпакутнага еўрапейскага народа, які два стагоддзі таму   быў гвалтоўна вырваны з еўрапейскай цывілізацыі. Асабліва разбуральнымі для нашага краю былі савецкія часы з іх ваяўнічым бязбожжам, русіфікацыяй, знішчэннем усяго беларускага. 

Як жа выратавацца беларусам? Што рабіць? Як стаць еўрапейскім народам, якім мы былі да канца 18 ст.? З гісторыі вынікае, што трэба стаць беларусамі, а гэта і значыць еўрапейцамі, каб Беларусь стала Беларуссю ​- нармальнай еўрапейскай краінай.

Вывучэнне жыцця славутых землякоў

мае вялікае выхаваўчае значэнне. Музыкант Іосіф Жыновіч, артыст Іван Шаціла, паэт Якуб Колас, які адпачываў у нашай мясцовасці, заслужаны ўрач Беларусі Таццяна Аляксандраўна Ждановіч, вучоны-філолаг Алесь Макарэвіч, паэт-байкапісец Міхась Скрыпка, літаратуразнаўца Ларыса Кароткая жылі ў Тальцы ў ХХ ст., таму ёсць яшчэ людзі, што помняць іх як калег, суседзяў, аднавяскоўцаў, настаўнікаў. Гэта дае магчымасць вучням апытваць людзей, што помняць славутых землякоў і дапоўніць  жыццяпіс славутасцей звесткамі, якіх няма ні ў якіх энцыклапедыях і даведніках. Між тым менавіта гэта “чалавечая” інфармацыя найбольш каштоўная і мае найбольшы выхаваўчы патэнцыял.

Адно са святаў “Наш край” было прысвечана вывучэнню жыцця і дзейнасці славутых землякоў. Да ўжо згаданых імёнаў былі дададзены яшчэ Алена Мазанік, Ігар Лучанок, сям’я Бонч-Асмалоўскіх. Кожны з класаў атрымаў заданне сабраць звесткі пра адну з асоб, а потым прэзентаваць яе як цікавей.  На аснове сабраных звестак у музеі была створана экспазіцыя “Нашы славутасці”, якая цяпер выкарыстоўваецца ў вучэбна-выхаваўчым працэсе.
Удзел у конкурсах
Удзельнічаем амаль ва ўсіх даследчых конкурсах для школьнікаў, якія праводзяць Рэспубліканскі цэнтр турызму і краязнаўства (“Летапіс маёй вёскі”, “Лепшы турыстычны паход”, “Мой радавод”); ГА”Блізкая гісторыя”, (”Паўсядзённае жыццё ў 1945 - 1965гг.”, “Гісторыя з паштовай скрыні”, “Летапіс маёй сям’і”, “Чужы сярод сваіх”, “Вецер свабоды”,“Гісторыя вачыма хатняга фатографа”); Халакост; Чарнобыль; Вялікая Айчынная вайна.

Шмат якія з працаў адзначаны дыпломамі, граматамі, надрукаваныя ў калектыўных зборніках. Гэтую справу лічым надзвычай  важнай, бо яна дае магчымасць развіваць у вучняў уменні збіраць інфармацыю, сістэматызаваць яе, навыкі навукова-даследчай дзейнасці, самастойнасць, творчасць.

Выдавецкая дзейнасць
Ужо некалькі пакаленняў талькаўскіх вучняў удзельнічалі ў пошукавай, даследчай працы па напісанню гісторыі краю. Вынікі яе (не канчатковыя!) былі сабраныя  ў кніжачку “Талька і наваколлі” (2004 г.), а ў 2006 у спадзяванні на тое, што наш край стане славутай курортна-рэкрэацыйнай зонай мы падрыхтавалі буклет “Талька”. Паедуць адпачываць беларусы і замежнікі не ў Турцыю і Крым, а да нас у Тальку, павязуць сюды свае грошы і гэта паспрыяе росквіту нашай вёскі. 

Ёсць  шмат архіўных матэрыялаў пра паўстанне 1863г. у Ігуменскім павеце, магчыма гэта стане ў будучыні нейкім прадуктам, даступным большай аўдыторыі.
Школьны краязнаўчы сайт talka.info
быў створаны ў 2007 годзе як сродак камунікацыі тых, хто цікавіцца гісторыяй нашага краю. На ім далёка не ўся інфармацыя пра мясцовасць, а толькі тое, што на сённяшні дзень пераведзена  ў электронны варыянт. 

Свята “Наш край”

Свята “Наш край” традыцыйна праходзіць ў нашай школе ў снежні  як падвядзенне вынікаў краязнаўчых спраў за год.  У мінулыя гады былі святы тэматычныя: “Спрадвечныя назвы нашай зямлі”, “Славутыя людзі нашага краю”,”Нашы вёскі”, “Гісторыя школьніцтва”, “Паўстанне 1863 г. у нашым краі”, “Вайна вачыма маіх аднавяскоўцаў” і да т. п.. Тады кожны клас атрымліваў заданне знайсці інфармацыю, даследаваць пэўную з’яву і “прадставіць” вывучанае ў выглядзе нейкага прадукта: альбома, газеты, малюнка, верша, танца, сцэнкі. 

Вось як праходзіла гэта мерапрыемства ў 2007 г..

Было вырашана правесці свята ў выглядзе 5 конкурсаў. За паўтары месяца краязнаўчы гурток распрацаваў і вывесіў аб’яву наступнага зместу:

               Свята”Наш край”

адбудзецца 8 снежня. Прапануем прыняць удзел у конкурсах:

1. “Мой экспанат для школьнага музея”.

2. “Малыя вёскі майго краю”.

Трэба знайсці цікавую інфармацыю пра прыроду, гісторыю, людзей, рамёствы, запісаць песні, легенды гэтай вёсачкі. Вы можаце выбраць для вывучэння адну з названых вёсак: Слабодка, Рудня, Дзям’янаўка, Насыцк, Церабуты, Лявонаўка, Чароты, Блужскі Бор, Малінаўка, Лявонаўка, Яноўка, Ленінск.

3. “Маршрут экскурсіі па нашаму краю”

Трэба намаляваць маршрут, знайсці цікавыя звесткі пра выбраныя аб’екты і скласці тэкст, што ты будзеш гаварыць як экскурсавод. Можна зрабіць экскурсію тэатралізаванай, аздобіць яе вершамі, песнямі, фотаздымкамі. Экскурсія можа быць аглядная ці тэматычная. Ты можаш прыдумаць тэму экскурсіі сам ці ўзяць адну з прапанаваных:

“Храмы нашай мясцовасці”, “Па Коласавых сцежках нашага краю”, “Дарогамі паўстанцаў 1863 года”, “Пра што расказваюць помнікі часоў Вялікай Айчыннай вайны ў маёй вёсцы”, “Па археалагічных помніках Талі і Свіслачы”, “Талька – яўрэйскае мястэчка”, “Суцін – шляхецкая аколіца”,  “Прадпрыемствы майго мястэчка”, “Талька – край лясоў і балот”, “Водныя аб’екты майго краю”, “Рака Таль (Свіслач) расказвае”і іншыя.

4. “Старыя фатаграфіі”

Прынесці старыя фота з сямейнага альбома, апісаць, пра што яны расказваюць.

5. “Прадпрыемствы нашай мясцовасці”

Трэба даведацца гісторыю ўзнікнення аднаго з прапанаваных прадпрыемстваў, якую прадукцыю ці паслугі яно робіць людзям, колькі чалавек там працуе, якія планы ёсць у калектыва. Можна прыдумаць рэкламу прадукцыі ці расказаць пра добрых працаўнікоў гэтага прадпрыемства.

Чыгунка, пільня, лясніцтва, прафілакторый, бальніца, аграфірма “Верасень”, ферма ў Арэшкавічах, магазіны, пошта, клуб, бібліятэка.

Літаратура для падрыхтоўкі:

1) “Памяць”. Пухавіцкі раён.

2) “Талька і наваколлі”.

 Уся цікавая інфармацыя, што мы збяром па гэтых конкурсах, будзе размешчана на школьным краязнаўчым інтэрнет-сайце talka.info.  Пераможцы і актыўныя удзельнікі будуць узнагароджаны прызамі, паездкай у тэатр, для іх будзе арганізаваная экскурсія ў горад Гродна.

Краязнаўчы гурток.

На працягу года ў школе таксама былі зроблены такія краязнаўчыя справы:  вучні-краязнаўцы ўдзельнічалі ў агульнабеларускіх конкурсах: “Што я ведаю пра Еўропу?”, “Гісторыя вачыма хатняга фатографа” і інш., атрымалі за ўдзел дыпломы, падзякі, прызы. Пра ўсё гэта трэба расказаць і паказаць. Для гэтага афармляецца выстава “Імгненні  года”, загадзя рыхтуюцца ўдзельнікі гэтых спраў, каб сказаць колькі слоў пра яе. На гэтай выставе таксама абавязкова трэба расказаць пра турыстычны паход краязнаўцаў па маршруту “Рака Таль расказвае”, традыцыйныя каляндарна-абрадавыя святы Каляды, Гуканне вясны, Юр’я, што ладзілі гурткоўцы на працягу года. Нельга прамінуць на выставе і свята Талькаўскі фестываль, што прайшло ў 2007 годзе ўжо сёмы раз  -  сёлета на месцы, дзе стаяла стража, у якой жыў Якуб Колас с сям’ёй у 1930-ыя гады, - таксама дзякуючы намаганням краязнаўчага гуртка.

 У школе ёсць краязнаўчы музей, экспанаты для яго прыносяць вучні. Іх трэба заахвочваць да гэтай справы, таму традыцыйнай на свяце “Наш край” з’яўляецца выстава-конкурс “Мой экспанат для школьнага музея”. Кожная прынесеная рэч падпісаная, хто яе прынёс, дзе ўзяў, у чым яе навуковая каштоўнасць. Выставу рыхтуецца каментаваць настаўнік ці падрыхтаваны вучань-экскурсавод. Вызначаецца самы цікавы з экспанатаў, усе вучні – удзельнікі выставы атрымліваюць прызы. 

Пры падрыхтоўцы свята трэба пашукаць спонсараў. Гэта могуць быць мясцовыя прадпрыемствы, прыватныя прадпрымальнікі. У нас прызамі былі кнігі, касеты, дыскі, цукеркі, білеты ў тэатр, арганізаваныя экскурсіі.

Месца правядзення свята: актавая (спартыўная) зала.

Удзельнікі: вучні 5-11 класаў.

    Арганізатары: сябры краязнаўчага гуртка, кіраўнік Ільініч Наталля Валянцінаўна.

Абсталяванне: 

· плакаты “Наш край”, “Жыццё - кароткае, Айчына - вечная”, 

· выстава “Мой экспанат для школьнага музея”,

· выстава-калаж “Імгненні 2007 года”, 

· прызы,

· прайгравальнік з дыскамі, каб перад мерапрыемствам і ў паўзах гучала прыгожая беларуская музыка – народная ці рок-гуртоў.

ІІ этап – правядзенне свята.

1. Уступнае слова кіраўніка краязнаўчага гуртка пра мэты мерапрыемства. 

2. Прадстаўленне журы. У яго могуць уваходзіць адміністрацыя школы, настаўнікі, бацькі, спонсары, прадстаўнік раённага краязнаўчага музея.

3. Прадстаўленне краязнаўчай выставы “Імгненні 2007 года”. Гэта робяць вельмі каротка вучні – удзельнікі тых спраў, якія яны прадстаўляюць.

4. Конкурс “Мой экспанат для школьнага музея”, вызначэнне самага цікавага экспаната. 

Кожны з удзельнікаў, хто прынёс рэч на конкурс, расказвае пра яе: дзе узяў, каму яна належала, якую функцыю выконвала, у чым яе навуковае значэнне. Настаўнік дапамагае ім у гэтым. Журы вызначае самы цікавы экспанат.

5. Конкурс “Малыя вёскі нашага краю”. Кожны з класаў расказвае пра свае этнаграфічныя экспедыцыі ў выбраную вёску і “прадстаўляе” сваю вёску нейкім чынам.

6. Конкурс “Маршрут экскурсіі па краю”. Тыя, хто падрыхтаваў свае праекты, расказваюць ці дэманструюць мультымедыйныя прэзентацыі экскурсій.

7. Конкурс “Старыя фатаграфіі”. Вучні паказваюць і каментуюць прынесеныя фота: хто на гэтай фатаграфіі, чым цікавы лёс гэтага чалавека, як ён звязаны з гісторыяй Талькі. Пажадана загадзя сканіраваць іх і прадэманстраваць выявы на вялікім экране.

8. Конкурс “ Прадпрыемствы нашай мясцовасці”. Класы па чарзе прадстаўляюць сваё прадпрымства.

9. Журы падводзіць вынікі, узнагароджвае пераможцаў, удзельнікаў конкурсаў, актывістаў-краязнаўцаў.

ІІІ этап – падвядзенне вынікаў.

1. Абмеркаванне з гурткоўцамі, з  тымі, хто рыхтаваў свята, што атрымалася, што не, чаму, што можна было б зрабіць іначай.

2. Прапанаваць вучням, схільным да творчасці, напісаць артыкул у газету пра свята, пра краязнаўчыя справы ў школе.

Уражанні пасля мерапрыемства

Свята “Наш край” адбылося!

Падведзены вынікі краязнаўчых спраў за 2007 год у выглядзе пяці конкурсаў. Дзякуй усім, хто рыхтаваўся і прымаў удзел!

Уся вартая інфармацыя,што была сабраная, у бліжэйшы час будзе размешчаная на сайце. З’явяцца новыя закладкі: “Маршруты экскурсій”, “Фальклор”, “Малыя вёскі”, папоўніцца “Фотагалерэя”, “Прадпрыемствы”.

1. Аж  4 экспанаты перадала ў школьны музей вучаніца 11 класа Марцінчык Наста. Усе яны арыгінальныя, у добрым стане. Малайчына! Прыгожы льняны абрус з карункамі прывезлі з Насыцка вучні 10 класа, яго перадала ў музей 97-гадовая жыхарка гэтай вёскі Шырко Любоў Аляксандраўна.

2. Цікавую экскурсію па краю падрыхтавалі 10-класнікі: “Прадпрыемствы Талькі”, прычым зрабілі яе ў вершаванай форме, у папяровым і электронным варыянтах.

11 клас прадставіў цікавую распрацоўку па тэме “Па археалагічных помніках Талі і Свіслачы”, а вучні 9 класа зрабілі мультымедыйную прэзентацыю “Па Коласавых сцежках Пухавіччыны”.

     3.    Вывучаючы малыя вёскі, краязнаўцы ажыццявілі этнаграфічныя экспедыцыі ў 6 паселішчаў: запісалі ўспаміны, зафатаграфавалі цікавых людзей і аб’екты, аформілі сабраныя звесткі ў альбомы.  5 клас нават прыдумаў і паставіў сцэнку пра пачутае, а 6-класнікі  запісалі ў Дзям’янаўцы ад Шпак Ганны Вікенцьеўны народную песню “Прала-прала кудзеліцу” і паспрабавалі праспяваць яе. Дзяўчаты з 11 класа даведаліся вельмі важны факт: калі і чаму узніклі такія вёскі, як Малінаўка, Лявонаўка, Калінаўка, Яноўка. Аказваецца, гэта адбылося ў час НЭПу, калі людзі з Арэшкавічаў перасяляліся на вольныя землі, што дзяржава раздавала сялянам.

4. З прадпрыемстваў краю пад увагу вучняў трапілі бальніца, чыгунка, бібліятэка, лясніцтва і ферма ў Арэшкавічах. Уся інфармацыя змястоўная, цікавая, шмат новага – карысная для музея і сайта.

5. Самы значны дадатак атрымае “Фотагалерэя”- прынесена шмат старых цудоўных фатаграфій! Шкада толькі , што ў школе пакуль няма тэхнічных магчымасцей іх прадэманстраваць.

Усе удзельнікі атрымалі цукеркі, самыя актыўныя – дыскі з беларускай музыкай, дзве групы паедуць у тэатр: старэйшая на “Сняцца сны аб Беларусі” у Купалаўскі, а малодшая – на “Шчаўкунчыка” у ТЮГ.
Замест пасляслоўя
Трэба яшчэ дадаць, што ў краязнаўчых справах вельмі важна не толькі збіранне інфармацыі ці рэчаў, а іх сістэматызацыя, аналіз, параўнанне з агульнымі працэсамі ў гісторыі Айчыны і сусветнай гісторыі, выяўленне, што агульнае, што спецыфічнае . Адсюль мы выходзім на разуменне таго, у чым унікальнасць таго куточка зямлі, на якім мы жывем, чым тлумачыцца яго спецыфіка і непаўторнасць.

Краязнаўства стала маім лёсам. Ці ёсць сэнс у гэтай справе? Выхаванне патрыятызму, нацыянальнай свядомасці – справа складаная, асабліва ў цяперашніх умовах, калі нам прапануюць фармаваць любоў да Радзімы на аснове “Лініі Сталіна”. Такія якасці не выявіш анкетаваннем ці гутаркай. Жыццё дасць адказ на гэтае пытанне. 7 нашых вучняў-краязнаўцаў выбралі прафесію, звязаную з гісторыяй, музейнай справай, народнай культурай. Гэта трошкі апраўдвае маю працу і дае сілы для яе на будучыню.

